
Turaga Shatakam

తురగశతకమ్

చలత్ప్రోథప్రాన్తం   చటునటదుదగ్రాగ్రచరణం 
ముహుర్హుఙ్కారాఞ్చన్ముఖగలితఫేనస్తబకితమ్  ।

ఖలీనాభుగ్నాస్యం ఖమివ నిగిలన్తం నిజజవాత్
తుషారాద్ర్యుత్తుఙ్గం   తురగవరమారోహతి హరిః ॥ ౧॥

అథ కథమపి సోఢుం రఙ్గనాథస్య  రిఙ్ఖత్ -
తురఖురనిపాతానక్షమేవ క్షమేయమ్ ।

అవిరలబహులోద్యన్మాంసలోత్తాలధూలీ-
పటలకపటతః ఖం లక్ష్యతే ధావమానా ॥ ౨॥

విచరతి పరివీథి రఙ్గనాథే  హయమధిరుహ్య ఖురక్షతావనీకమ్ ।
సపది వియదవేక్ష్య రేణుసాన్ద్రం  చకితమనోభిరభావి చక్రవాకైః   ॥ ౩॥
పటుతరఖురకోటిక్షుణ్ణపృథ్వీతలోద్యత్ -
ప్రసృమరఘనరేణువ్యాప్తరోదోఽన్తరాలమ్  ।

హయవరమధిరూఢో వీక్షతే వక్షసి ద్రాగ్
జనకవిలయభీతామఙ్గనాం  రఙ్గనాథః  ॥ ౪॥

స్వామిన్ రఙ్గవిభో  జగత్త్రయపరిత్రాణాయ   బద్ధాదర
బ్రూమః  కిం భువనస్వతన్త్ర భక్తో లీలావిహారక్రమమ్  ।

ధాటీకౌతుకిని త్వయి శ్రితవతి  త్వఙ్గత్తురఙ్గోత్తమం  
వ్యోమ క్ష్మాతలతాం దధాతి రజసా క్షుణ్ణా క్షితిర్వ్యోఽమతామ్ ॥ ౫॥

త్వద్ధాటీపటుఘోటనిష్ఠురఖురప్రత్యగ్రటఙ్కత్రుటత్     -
పృథ్వీనిర్యదవార్యరేణుపటలే ద్రాగుజ్జిహానే   దివమ్ ।

స్త్రైణం  సర్వసుపర్వణాం ఘటగతం మన్దాకినీయం  పయః
కృచ్ఛ్రాదచ్ఛయితుం చిరాయ కతకక్షోదేషు సన్నయతి ॥ ౬॥

త్వఙ్గత్తుఙ్గతురఙ్గనిష్ఠురఖురక్షుణ్ణక్షమామణ్డలీ      -
ధూలీభిర్భువనోదరం స్థగయతి  శ్రీరఙ్గనాథ   త్వయి ।

1



తురగశతకమ్

బాధిర్యం భుజగాధిపః సురపతిస్త్వాన్ధ్యం  రవిః పఙ్గుతాం
మూకత్వం జలధిః ప్రయాతి  భగవన్ కో న్వేప లీలాక్రమః  ॥ ౭॥

రఙ్గేశే  సహసాధితిష్ఠతి  జవం తుఙ్గం  తురఙ్గోత్తమ 
ధూలీపాలిషు జృమ్భితాసు పరితోఽప్యన్యత్ కిమచక్ష్మహే ।

నద్యో బిభ్యతి లజ్జతే  వసుమతీ పద్మా పరం ఖిద్యతే
శమ్భుః కుప్యతి చ ప్రయాతి  వరుణో వస్తుం చ వాస్త్వన్తరమ్  ॥ ౮॥

రఙ్గేశతుఙ్గతురగోదితరేణువృన్దై   -
ర్మన్దాకినీపయసి  పఙ్కిలతాం దధానే ।

తత్సమ్భవాని కమలాన్యపి పఙ్కజాఖ్యాం
మన్యే చిరాయ దధతే కిలయోగరూఢామ్ ॥ ౯॥

పుర్యామద్భుతభోగసీమ్ని భవతో రఙ్గప్రభో   వాసినాం
దేవానామవిరూపవైభవగుణైః   కిఞ్చిన్న వీక్షేఽన్తరమ్ ।

దేవా నైవ  మహీం స్పృశన్తి పునరిత్యేకో విశేషో యది
త్వద్ధాటీతురగోత్థరేణునిబిడస్వర్వాసినస్తేఽప్యహో   ॥ ౧౦॥

రఙ్గేశస్య  విహారసీమసు వలజ్జఙ్ఘాలతుఙ్గాశ్వరాడ్   -

వేగోదగ్రఖురాగ్రచూర్ణితధరా    ధూలీకదమ్బేఽమ్బరే ।
సన్ధ్యాభ్రభ్రమతః    సచన్ద్రకశిఖౌ  చఞ్చత్కలాపాఞ్చితౌ

సోత్కణ్ఠం  కిల తాణ్డవం  కలయతో ద్రాఙ్నీలకణ్ఠౌ  క్షణమ్ ॥ ౧౧॥
శ్రీరఙ్గేశతురఙ్గమస్య    మహతో ఘాట్యారభట్యుచ్చలత్-
పాదాఘాతమహాజవార్తిమతులాం ప్రాప్తా  ధరామణ్డలీ  ।

ఆపాతాలనిపాతఖాతవివరప్రోద్యత్ఫణిగ్రామణీ  -

రత్నశ్రేణిరుచాం  భరైః  సరుధిరస్యన్దేవ  సన్దృశ్యతే  ॥ ౧౨॥
హేషాభిర్బధిరీకృతత్రిభువనం  పాదాగ్రవజ్రాహతి  -
ప్రోడ్డీనక్షితిమణ్డలం    హయవరం దేవే సమారోహతి ।

అద్యోద్గ్రీవికయా  చిరాద్ విదధతే దిక్కుమ్భికుమ్భీనస-
గ్రామణ్యాదిమపోత్రికూర్మపతయో   విశ్రాన్తితః   ఫూత్కృతిమ్ ॥ ౧౩॥

ఆపాతాలతలాదహీశ్వరశిరోరత్నాంశునీరాజితా-

దా విధ్యణ్డకరణ్డభిత్తిశిఖరాదచ్ఛామ్బుసమ్ప్లావితాత్     ।
రాకాకాశమయాన్యశేషభువనాన్యన్తర్ధినిర్భేదనాత్

తురగశతకమ్

సద్యః కర్తుమనా ఇవాద్య తురగో నిర్యాతి రఙ్గేశితుః  ॥ ౧౪॥
రుద్ధా దిగ్వలభీర్జగత్త్రయమభివ్యాప్యోర్ధ్వముజ్జృమ్భితే   

రఙ్గేశస్య  తురఙ్గధావనసముద్భూతే  రజోమణ్డలే  ।
ఆబఘ్నన్ సనకాదయోమునిగణాః పుస్తాన్యదృష్టాక్షరా -

ణ్యాధున్వన్నుదతిష్ఠదాత్తకలశః  స్వీయాం బ్రసీమబ్జభూః   ॥ ౧౫॥
రంహఃసంహృతతార్క్ష్యమారుతమనోగర్వేఽశ్వరత్నే  సుఖం

స్థిత్వా  ఖేలతి రఙ్గధామని  విభౌ క్షోణీ సమాలక్ష్యతే ।
హేషాఘోషవిశేషజర్ఝరజరద్బ్రహ్మాణ్డఖణ్డం    జవా-

దుచ్చైర్ఘర్తుముదస్తహస్తయుగలేవోత్తాలధూలీమిషాత్   ॥ ౧౬॥
ధాటీమాటీ కమానే దృఢధరణిహతిప్రౌఢవాహాధిరూఢే

రఙ్గేన్ద్రే   సాన్ద్రసాన్ద్రం   వియతి విసృమరాపారపాంసుచ్ఛటానామ్ ।
సేవాహేవాకదేవావలిబలినిబిడోదస్తకల్పప్రసూన -
స్రస్తస్ఫాయత్పరాగైః    క్షణమజని కిలాన్యోన్యసఙ్ఘర్షయోగః   ॥ ౧౭॥

శ్రీరఙ్గేశ్వర   తావకాశ్వచరణన్యాసాహతోర్వీతల-
ప్రోద్యన్మాంసలపాంసుబన్ధనిబిడం   వీక్ష్యాన్తరిక్షం క్షణమ్ ।

వప్రాఘాతకృతాగ్రహం   నియమయత్యాలగ్నకుమ్భం వల-
చ్ఛుణ్డామణ్డలమఙ్కుశేన   హి నిజం వేతణ్డమాఖణ్డలః   ॥ ౧౮॥

రిఙ్ఖత్తుఙ్గతురఙ్గవఙ్గివపుషో     ధాటీషు రఙ్గేశితు -

ర్నీరన్ధ్రోద్గతరేణుబన్ధనిబిడాభోగే    నభఃప్రాఙ్గణే   ।
సర్వస్వర్వనితావిముక్తసుమనోమాధ్వీకజమ్బాలితే

మన్దం  వాహయతే రథం దినపతేర్మగ్నప్రథిం  సారథిః ॥ ౧౯॥
విహృతిపరాన్తరఙ్గవతి  రఙ్గపతౌ  భువనే

చతురతురఙ్గచఙ్క్రమణమత్ర  తరఙ్గయతి  ।
అజని రసాతలం బత రసా తరసా వియద-
ప్యవనితటీసమస్థితిమటీకత  రేణుభరైః  ॥ ౨౦॥

ధాటీజాతకుతూహలాకులధియః శ్రీరఙ్గధామ్నః   ప్రభో -

రుద్యద్బన్ధురగన్ధసైన్ధవఖురాఘాతక్షతైరఙ్కితా      ।
ఆక్రన్దాయ   వసున్ధరాద్య  నితరామారం కుమారం నిజం

ద్రష్టుం   నిర్భరపాంసుబన్ధమిషతో  నూనం దివం ధావతి ॥ ౨౧॥

చతురతురగారూఢం త్రైలౌక్యమోహనమాత్మనో
రమణమవనీ దృష్ట్వా  దృష్ట్వాద్య  రఙ్గమహీపతిమ్  ।

ప్రతికలమపి  ప్రోద్దామోద్యత్పరాగభరచ్ఛలా  -

దజని విపులానన్దాదాపూర్యమాణతనూరివ  ॥ ౨౨॥
ధాటీషు రఙ్గపతినా  పటు ధావితస్య వాహోత్తమస్య ఖురజృమ్భితధూలిపాలిః ।
రఙ్గస్థలీనటనకౌతుకిముక్తినట్యా   నేపథ్యకల్పితతిరస్కరిణీవ భాతి ॥ ౨౩॥
అధ్యమ్భోనిధ్యమన్దభ్రమణఖగపతివ్యాకులాహీశ్వరాణి 

క్షుత్క్షామక్రన్దదాశాకరటిమధుకరాణ్యుత్పిపాసాపరాణి    ।
ప్రమ్లానామ్భోరుహాణి   ద్రుతగతితురగారోహిణో  రఙ్గభర్తు -
ర్ధాటీకాలే  జయన్తి క్షితిజనితరజోమణ్డలోజ్జృమ్భితాని   ॥ ౨౪॥

ఆరూఢస్తురగం హరిర్వసుమతీచూర్ణీకృతిప్రక్రియా   -

విక్రాన్తం   శయనాలయస్య సహసాశాస్తే శివం చేతసా ।
గౌష్ఠీనస్య  మహానసస్య విలయత్రస్తే   సురాణాం గణే

గఙ్గా ప్రార్థయతే   చ కర్ణగతయోస్తాటఙ్కయోర్మఙ్గలమ్   ॥ ౨౫॥
దిఙ్మణ్డలీమథ  నభశ్చ సచన్ద్రసూర్య

హన్త క్షణాత్ కబలయన్నివ రఙ్గభర్తుః  ।
ధాటీషు సత్వరతురఙ్గరజః  సమూహః

పాతుం చ సప్తజలధీనుపధావతీవ ॥ ౨౬॥
ధాటీధావితరఙ్గరాజతురగవ్యాధూతధూలీభరైః 

సాన్ద్రే  మన్దరుచిః  ప్రదీపతి  రవిః సౌవర్గమార్గాన్తరే    ।
కిం చోదఞ్చితకౌతుకం విచరతాం వైమానికానాం  రథా

విద్యోతైః  క్షణదర్శితైర్విదధతే  ఖద్యోతలీలాయితమ్ ॥ ౨౭॥
రఙ్గేశస్య  హి గర్వపర్వతచరత్ఖర్వేతరార్వాధిప -
ప్రేఙ్ఖత్తిగ్మఖురాగ్రవిష్టధరణీపాంసుచ్ఛటాబన్ధురే       ।

దృశ్యన్తే  గగనాఙ్గణేఽద్య  పరితో నక్షత్రతారాగ్రహాః 
ప్రత్యగ్రప్రవికీర్ణతద్ధనయశోబీజప్రరోహా       ఇవ ॥ ౨౮॥

హరనగరుచిలేశస్తేయమాధాయ సోఽయం
భువనమఖిలముచ్చైర్భాసయన్  భ్రామ్యతీవ  ।

తురగఖురజధూలీపాలిరభ్యుజ్జిహీతే

గ్రసితుమివ  సరోషం మణ్డలం  చణ్డమానోః  ॥ ౨౯॥
ఆలోక్యతే తురగరేణుకదమ్బలక్ష్యా

త్రైలోక్యమప్యభివిగాహ్య  విజృమ్భమాణా ।
పాదత్రయీమితజగత్త్రయమాత్మనాథం 

ప్రాయోఽనుకర్తుమభిలాషవతీవ  పృథ్వీ ॥ ౩౦॥
సన్దృశ్యతే  తురగవాహనసాదరస్య రఙ్గేశితుస్తురగజృమ్భితధూలిపాలిః  ।
సేవాజుషాం భగవతో దయయాధిరోఢుం సోపానపద్ధతిరివ  త్రిదివస్య  బద్ధా ॥ ౩౧॥
ధాటీషు రఙ్గాధిపతేర్ధరిత్రీ   రజస్వలాభూన్మలినామ్బరా చ ।
మన్యే తతః పాంసుకదమ్బదమ్భాన్మన్దాకినీం  స్నాతుమభిప్రయాతి  ॥ ౩౨॥
తురగఖురవిధూతధూలిపాలీ నిబిడతరా దివి రఙ్గనాయకస్య  ।
రవికిరణనివారణాయ పృథ్వ్యా విధృతమివోపరి వీక్ష్యతే వితానమ్ ॥ ౩౩॥
నిర్మాతుర్జగతాం  చరాచరగురోర్దేవస్య  సర్గక్రమే 

పద్భ్యాం భూమిరభూదితి శ్రుతిరియం  యుక్తార్థమాహ  ధ్రువమ్  ।
రఙ్గేశస్య  తురఙ్గధూలిమిషతః  సంవ్యాప్తలోకత్రయీ

శక్తిం కామపి యేన కారణగుణాధీనాం వ్యనక్తి  క్షితిః ॥ ౩౪॥
లోకాసేచనకాకృతేర్భగవతో వీథీషు వీథీషు చ

క్రీడత్ప్రౌఢతురఙ్గచఙ్క్రమకలాచాతుర్యమాలోకితుమ్   ।
ఆయాతే ద్యుసదాం గణే ధుతరజోవ్యూహౌ విధీన్ద్రౌ  పరం

హంసైరావణపక్షకర్ణపవనైః    కృచ్ఛ్రాద్ గతౌ సన్నిధిమ్ ॥ ౩౫॥
కైలాసాచలతుఙ్గశ  ‍ృఙ్గధవలస్వాఙ్గం   తురఙ్గాధిపం

ప్రత్యారుహ్య  సురూపధేయవిభవే రఙ్గేశ్వరే  ఖేలతి ।
ఊర్ధ్వోజ్జృమ్భితసాన్ద్రరేణువిహతాలోకాశ్చిరం    మేదినీ-
వాసాయ స్పృహయన్తి వాసవముఖా బర్హిర్ముఖానాం  గణాః ॥ ౩౬॥

దివి విసృమరశీలైర్దేవదేవస్య   ధాటీ-
చలితహయరజోభిశ్ఛాదితే పద్మబన్ధౌ ।

సపది కృతనిరోధే సఙ్కుచన్నాభిపద్మే
ముఖకమలమపశ్యన్ముహ్యతీవాబ్జయోనిః  ॥ ౩౭॥

రఙ్గేశస్య  హి ఘోటవర్తకసముద్ధతస్త్రిలోకాఙ్గణా   -

భోగోల్లఙ్ఘనసాహసీప్రచలితో    యః సాన్ద్రధూలీభరః  ।

తత్సన్దర్శనతర్షహర్షిదివిషద్గన్ధర్వవిద్యాధరా     -

మన్దానన్దభరాశ్రువృష్టిభిరసౌ     ఖఞ్జోఽజనిష్టాఞ్జసా    ॥ ౩౮॥
అవ్యాసుర్భువనత్రయీం  భగవతో దేవస్య రఙ్గేశితు -

ర్లీలాతుఙ్గతురఙ్గరిఙ్ఖణభవాః     పుణ్యౌః పరాగోద్భవాః ।
ప్రత్యుద్యత్కలిపఙ్కహారికనకక్షోదా  విముక్త్యఙ్గనా -

పిష్టాతా  భవదుష్టభూతసరయప్రోచ్చాటనా   భూతయః ॥ ౩౯॥
ఆభాతి రఙ్గపతిఘోటకఫేనపుఞ్జ  -

సఞ్చ్ఛన్నతత్ఖురపదావలిమేదురా భూః ।
క్షౌమేణ వల్లభసమాగమసమ్భృతాని

సంవృణ్వతీవ కుటిలాని నఖక్షతాని ॥ ౪౦॥
ధాటీవేగార్భటీభిర్జితవిహగపతిం  కల్యపల్యాణభూషం
వన్దే శ్రీరఙ్గదేవాద్భుతపదకమలన్యాసధన్యం   తురఙ్గం
సద్యో యద్వేగలేశం కమపి కథయితుం హన్త సోత్కణ్ఠకణ్ఠం 
మూకం వా లోహలం వా ముఖరయతి నరం కాపి సాహిత్యధాటీ ॥ ౪౧॥
ఫూత్కుర్వత్ఫణ్యధీశాన్యతిచలితమహీభ్రాన్త్యుదస్తామ్బుధీని

క్రీఙ్కుర్వద్దిగ్గజాన్యుద్భటఖురఘటనారుగ్ణతారాగ్రహాణి      ।
అత్యారబ్ధోగ్రవాక్యస్ఖలితనిపతితాకీర్ణవైమానికాని    

శ్రీరఙ్గేశస్య   ధాటీచతురగతురగక్రీడితాన్యుల్లసన్తి    ॥ ౪౨॥
ధాటీవేగార్భటీభిర్నిశితఖురపుటీగర్భనిర్భిన్నపృథ్వీ-
జృమ్భద్గమ్భీరధూలీపటలవిలులితార్కేన్దుబిమ్బే   త్వయి ద్రాక్  ।

త్వామారూఢోఽద్య రఙ్గో భువనపరిబృఢః సత్వరోదిత్వరాణా-

మక్షీణాక్షివ్యధానాం తురగకులపతేర్యాతి దేవోఽప్యుపజ్ఞామ్  ॥ ౪౩॥
ధాటీసంరమ్భసజ్జే హరితురగపతౌ మజ్జదున్మజ్జదుర్వీ  -
నిర్వాహాదక్షచక్షుఃశ్రుతిపతికృతఫూత్కారచణ్డానిలేన   ।

తద్భారస్ఫారఘర్షోద్గతచటులతనూపమ్యకూర్మాధిరాజ  -
శ్వాసైః  పాతాలలోకేఽజని పవనభుజామన్ధసామాశు  వృద్ధిః  ॥ ౪౪॥

హేషాఘోషైరశేషైః   ఖురపుటఘటితక్ష్మాతటీటఙ్క్రియాభి-
ర్బన్ధూరస్కన్వభిత్తిస్ఖలితమణిలసత్కిఙ్కిణీక్రేఙ్క్రియాభిః    ।

ఘోరప్రోద్గీర్ణఘోణాచురుచురితరవైః     శార్ఙ్గిణో  భూషశబ్దైః

శబ్దై కాద్వైతభాఞ్జి  వ్యతనిషత జగన్త్యశ్వరత్నేన శశ్వత్ ॥ ౪౫॥
అగ్రే శ్రీరఙ్గభర్తుః   ప్రచలితజనతోద్ధూతధూలీకదమ్బైః  

శ్రీమూర్త్యాలోకసౌఖ్యాననుభవవిఫలీభూతనేత్రే  జనౌఘే ।
అశ్వం శశ్వత్ స్వవాలానిలఘుతరజసం సంశ్రితస్యాస్య  పశ్చాత్

సౌన్దర్యం  వీక్ష్య కే చిన్నయనసఫలతాం మన్వతే నన్వతీవ ॥ ౪౬॥
వాహం వాహం హి వాహం నిజజవవిజితస్యానిలస్యాభ్యుదేతి

స్పర్ధాలోర్మానసస్యాత్మజ  ఇతి చ రుచా స్వచ్ఛఫేనచ్ఛలేన ।
శ్రీరఙ్గేశేన   ధాటీకుతుకితమనసా ధావ్యమానో ముదా ద్రా -

గర్వాగర్వాతిగర్వాద్ రజనికరమసౌ సర్వతశ్చర్వతీవ ॥ ౪౭॥
అచ్ఛైర్మాణిక్యగుచ్ఛైః   కలితరవిమహః ఖణ్డనైర్మణ్డనైర్వా   

ఘోషైః  కల్పాన్తపోషైః  సహితమతిరజోధూసరైః  కేసరైశ్చ  ।
ఉచ్చైరాధాతుముచ్చైఃశ్రవసి    పదమివోదగ్రనమ్రాగ్రపాదం  

పశ్యామ్యశ్వం వినశ్యద్వజినధనదృశాం దృశ్యమస్యాద్య ॥ ౪౮॥
నవ్యం నవ్యం చ నవ్యం సకలజనదృశాం రూపమాబిత్రదశ్వో

హస్తాబ్జన్యస్తశక్తిం    హరిమపి చ వహన్ సాదివేషేఽపి రమ్యమ్ ।
వీథీష్వాధావ్యమానస్తిమితనిజశిరశ్చామరశ్చామరేడ్యో

ఽప్యంహః సంహారకారీ మమ భవతు పరం రంహసా సింహసారః ॥ ౪౯॥
కల్యాణాఞ్చితనూత్నరత్నకలికావల్యావభుగ్నాననః

కల్యాఙ్గో హరిసఙ్గతో  జలనిధీన్ కుల్యా ఇవోల్లఙ్ఘయన్   ।
కల్యావేగకృతాని సజ్జనమనఃశల్యాని  సద్యో హరన్

కల్యాణం వితనోతు కల్పితమణీపల్యాణరమ్యో హయః ॥ ౫౦॥
ఇతి శ్రీకుట్టికవివిరచితం   తురగశతకం అథవా ధాటీశతకం సమ్పూర్ణమ్  ।
వాఞ్ఛేశ్వర అథవా వాఞ్ఛానాథ అథవా కుట్టికవివిరచితం
స్తోత్రసముచ్చయః  ౨ (౬౦)
The Turagashataka (60) also called Dhatishataka

is by Vanchesvara (I) or Vanchanatha, popularly

known its Kuttikavi. It is actually a eulogy on

Lord Ranganatha at Srirangam in perfect Kavya

style with fine imagery.

The poet describes the Lord mounting on a

horse, perhaps during a festival procession.

